
IN MEMORIAM ZAHIROVIĆ (ROĐ.ŽARKOVIĆ) SANJA 1963-2015
Petnaestog decembra 2020. godine navršilo se pet godina kako nas je napustila Sanja Zahirović, jedna od osnivača, uposlenica „Lotosa“ i aktivistica koja je svim svojim znanjem, energijom i posvećenošću štitila dostojanstvo i prava osoba sa invaliditetom otvarajući nove perspektive za njihovo aktivno sudjelovanje u društvu. Na njenom su grobnom kamenu upisane riječi velikog bosanskohercegovačkog pjesnika Maka Dizdara: 
„Zemlja je smrtnim sjemenom posijana, 
Ali smrt nije kraj. 
Jer smrti zapravo nema, 
I nema kraja. 
Smrću je samo obasjana staza uspona, 
Od gnijezda do zvijezda!“ 
U znak sjećanja na petogodišnjicu, ali i potvrdu da zaborav neće otrgnuti sve ono što je Sanja za ljude koji su je poznavali, kolege i saradnike, ali i za cijeli pokret osoba sa invaliditetom značila, podsjećamo da započeta ¨obasjana staza¨ sija kao najsjajnija zvijezda iz dana u dan, mjesece i godine i sjati će još jače. 
Da podsjetimo: 
Zahirović (rođ. Žarković) Sanja je rođena 14.06.1963. godine u Zadru. Započela je svoj radni angažman u Međunarodnoj Humanitarnoj organizaciji OXFAM iz Oxforda koja je počela sa djelovanjem u BiH odmah nakon poslijeratnih zbivanja. Nakon povlačenja OXFAMA iz Tuzle, registrovan je Informativni centar za osobe sa invaliditetom ¨Lotos¨ Tuzla gdje je Sanja bila jedan od osnivača ove organizacije u kojoj je, i pored brojnih ponuda za druge angažmane, nastavila rad sa osobama s invaliditetom. Sanja je svojim znanjem, energijom i posvećenošću štitila dostojanstvo i prava osoba sa invaliditetom otvarajući nove perspektive za njihovo aktivno sudjelovanje u društvu. Preminula je iznenada 2015. godine u 53. godini života. Svi mi u ¨Lotosu¨ kao moćan i snažan dio pokreta osoba s invaliditetom u BiH, s ljubavlju i poštovanjem čuvamo uspomene na našu dragu Sanju, te podstaknuti njenim entuzijazmom i čeličnom voljom kojom je zračila, već više od dvadeset godina nastavljamo realizaciju njene i naše misije u borbi za prava, jednake mogućnosti i dostojanstvo osoba sa invaliditetom. 
Draga Sanja, hvala ti što si svoj život podijelila s nama i što si nas beskrajno poštovala. 
Informativni centar za osobe s invaliditetom ¨Lotos¨ Tuzla

IMENOVAN JE NOVI SPECIJALNI IZVJESTITELJ UN ZA PRAVA OSOBA S INVALIDITETOM
U avgustu 2020. godine istekao je mandat prve Specijalne izvjestiteljice UN-a za prava osoba s invaliditetom, Cataline Devandas, koja je tu dužnost obavljala od 2014. godine. Devandas je u svom radu izradila mnoge preporuke vezane za socijalnu zaštitu, sudjelovanje građana, usluge podrške, inkluzivne politike za postizanje ciljeva održivog razvoja, seksualna i reproduktivna prava, poslovnu sposobnost, kao i preporuke u područjima bitnim za izradu javnog političkog okvira koji je inkluzivan za osobe s invaliditetom. Vijeće UN-a za ljudska prava imenovalo je 6. oktobra 2020. Gerarda Quinna za novog Specijalnog izvjestitelja UN-a za prava osoba s invaliditetom. Quinn je profesor emeritus prava na Nacionalnom sveučilištu u Irskoj, sa značajnom karijerom u javnoj službi. Novi Specijalni izvjestitelj izjavio je da će mu prioritet u radu biti osigurati da se glasovi osoba s invaliditetom snažno i jasno čuju u globalnim odgovorima na nesreće uzrokovane pandemijom, klimatskim promjenama i oružanim sukobima. Istaknuo je potrebu za sistemskim promjenama koje će podupirati provedbu Konvencije UN-a o pravima osoba s invaliditetom, kao i važnost usmjeravanja pažnje na kulturne i strukturne promjene potrebne za postizanje ciljeva održivog razvoja.

NAŠ MOTO: MI SMO SASVIM OBIČNI LJUDI
Adolf Racka: Nacionalne politike personalne asistencije – šta nam treba i kako raditi za to. 
14. septembra ENIL je organizovao onlajn sastanak članova. Adolf Ratzka, pionir pokreta za samostalni život u Evropi, održao je sjajan govor o tome kako efikasno zagovarati zakone o personalnoj asistenciji. To je već pomenuto u odgovarajućem članku, ali odlučili smo da ga objavimo i odvojeno zbog velikog interesovanja. Možete ga pročitati u nastavku: 
„Moramo da radimo na nacionalnim politikama personalne asistencije u našim zemljama. Koje elemente one treba da sadrže da bi nas osnažile i kako možemo da radimo za takve politike? Prvo, šta očekujemo od takve politike? Šta personalna asistencija može učiniti za naše živote? Postoji mnogo primjera kako su korisnici asistencije uspjeli da žive uz pomoć svojih asistenata, ali evo moje priče. 1961. godine, sa 17 godina, dobio sam poliomijelitis. Kao rezultat, od tada koristim ventilator, električna kolica i postepeno povećavam stepen asistencije koju koristim u dnevnim aktivnostima. Nakon pet godina u bolnici, 1966. sam dobio stipendiju koja mi je omogućila da se preselim s bolničkog odjeljenja u Minhenu u Njemačkoj, u studentsku sobu na Univerzitetu Kalifornija u Los Anđelesu. Tranzicija od pacijenta do studenta bila je moguća zahvaljujući stipendiji koja nije pokrivala samo moje studentske troškove, već je sadržavala i direktne isplate za personalnu asistenciju. S tim novcem sam angažovao, obučavao, plaćao, planirao i nadzirao kolege studente kao svoje asistente. Mogao sam da im isplaćujem konkurentne zarade, tj. zarade koje bi zaradili za rad u kampusu u bibliotekama ili kafeterijama. Pomagali su mi u svemu što mi je bilo potrebno da se koncentrišem na studije i da uživam u životu kao mlada odrasla osoba koja prvi put živi sama. Morao sam da naučim da izrazim svoje potrebe, morao sam da naučim da budem šef. To je bilo teško i napravio sam mnogo grešaka. Ali moje greške bile su dragocjene lekcije. Preselio sam se u Švedsku 1973. da bih radio na disertaciji. Opet sam tamo angažovao ljude kao personalne asistente. Uz njihovu pomoć, nakon završenog akademskog obrazovanja, radio sam kao istraživač na univerzitetu. Tokom godina sigurno sam zaposlio na stotine studenata, imigranata i ljudi između poslova da rade za mene. Nisu mi samo omogućili da učim i radim, već i da živim onako kako sam želio, bogatim društvenim životom, s mnogim interesovanjima, romantičnim vezama, s putovanjima zbog posla i zadovoljstva. Uz njihovu pomoć, uključio sam se u rad na temu invaliditeta na nacionalnom i međunarodnom nivou. Osnovao sam nekoliko organizacija, putovao i predavao, bio regrutovan za istraživačka radna mjesta u inostranstvu i vodio međunarodne projekte. Personalna asistencija mi je takođe bila ključna za stupanje u brak. Moja supruga i ja bili smo uvjereni da ću se, uz pomoć svojih asistenata, ne samo brinuti o sebi, nezavisno od supruge, već da ću moći da dijelim kućne poslove i radim oko kuće, na jednakoj osnovi (to je bio plan, ali nije se uvijek tako odvijao, sram me je priznati). Moja supruga ne bi bila moja doživotna neplaćena medicinska sestra. Željeli smo vezu u kojoj bismo oboje, nezavisno jedno od drugog, mogli da se razvijamo i rastemo, slijedimo svoje interese i imamo značajnu karijeru. Na primjer, oboje smo u svom radu putovali na sastanke i konferencije u Švedskoj i inostranstvu. Kad smo putovali zajedno, to je bilo zato što smo tako odlučili, a ne zato što mi je bila potrebna kao asistentkinja. Odluka o djetetu takođe se zasnivala na mojoj personalnoj asistenciji. Moji asistenti bi mi omogućili da imam aktivnu ulogu u odgoju i tome da budem blizu svom djetetu. Na primjer, dok je moja kćerka bila mala, išli smo zajedno u kupovinu namirnica ili u ribolov. Moj asistent bi ostao iza nas i umiješao bi se samo da spriječi nezgodu. Švedski sistem socijalnog osiguranja plaća mi mjesečni iznos novca za koji zapošljavam sedam asistenata na dio radnog vremena koji mi pružaju 18 sati personalne asistencije dnevno. Mogu da isplaćujem konkurentne zarade. S tim novcem mogu da živim u zajednici uprkos kompleksnom invaliditetu. Ja sam sasvim obična osoba. Ništa nije posebno u vezi sa mnom, nemam izuzetnih darova ili talenata. Mnogi, mnogi ljudi u mojoj situaciji mogli bi imati jednako ispunjene živote. Ono što je posebno kod mene je to što sam tokom čitavog svog odraslog života imao personalnu asistenciju. To je, nažalost, veliki izuzetak. U zemljama bez usluge personalne asistencije, tj. u većini dijelova svijeta – ne bih imao nikakvo samoopredjeljenje. Uz jedinu pomoć od strane porodice bio bih vrlo ograničen. U rezidencijalnoj ustanovi vjerovatno bih umro prije nekoliko decenija. Iz mog iskustva s personalnom asistencijom od 1966. godine zaključujem da politika personalne asistencije koja vam omogućava da živite s istim izborima i uslovima kao i vaša braća i sestre, prijatelji i komšije bez invaliditeta mora da ispunjava tri glavna uslova. Prvo, moramo imati kontrolu nad personalnom asistencijom. Što više možemo prilagoditi i fino podesiti rješenje za personalnu asistenciju našoj jedinstvenoj ličnosti i životnim okolnostima, to ćemo bolje naučiti kako se rukuje ovim alatom i to će kvalitet našeg života biti bolji. To zauzvrat zahtijeva da regrutujemo, zapošljavamo, obučavamo, raspoređujemo i nadgledamo svoje asistente. Drugo, potrebna su nam direktna sredstva od vlade da bismo isplatili zarade naših asistenata, odnosno novac koji se uplaćuje direktno na naše bankovne račune. Bez kontrole novca ne možemo biti poslodavci i moramo prihvatiti bilo koje usluge koje vlada odabere za nas. Bez direktnih plaćanja nemamo izbora, zaglavljeni smo s uslugama koje nam se ne dopadaju. Takođe, bez kontrole novca, nemate konačnu riječ u važnim odlukama u regrutovanju, određivanju zarada ili otpuštanju zaposlenih. Bićete objekat, a ne subjekat. Vaši asistenti će imati drugačiji stav prema vama. Ako niste šef, ako ne možete da zamijenite pružaoca usluga, ne možete obezbijediti dobar kvalitet usluge i osjećati ćete se zavisno od svojih asistenata. Treće, direktna plaćanja moraju pokriti troškove svih sati asistencije koji su nam potrebni i omogućiti nam da isplaćujemo konkurentne zarade. Bez pristojnih zarada ljudi koji rade za nas mogu očekivati našu zahvalnost. U takvim okolnostima ne možemo očekivati brze, kompetentne i pouzdane radnike. Uz nedovoljan broj sati asistencije i ako je ona nedovoljnog kvaliteta, morate se osloniti na porodicu i volontere. Bit ćete zavisni, morat ćete napraviti kompromise i ustupke. Planiranje aktivnosti ili većih projekata postat će veoma teško. Kako radimo za personalnu asistenciju u našim zemljama? Kako možemo uvjeriti naše vlade, poslanike, medije i, što je najvažnije, opštu javnost u naše pravo na personalnu asistenciju? Jedan argument je u oblasti ekonomije. Ali, molim vas, nemojte tvrditi da je personalna asistencija za vladu jeftinija od rezidencijalnih institucija. To bi moglo imati suprotan efekat od planiranog. Institucije sa vrlo malo osoblja i pretrpanim uslovima poput zatvora Trećeg svijeta definitivno su jeftinije po korisniku od personalne asistencije. Umjesto toga, tvrdimo da bi s istim iznosom novca koji institucije dobijaju od vlade za svakog svog korisnika, većina stanovnika mogla da ima bolji život živeći u zajednici uz personalnu asistenciju. U većini zemalja vlade plaćaju više institucijama za naš boravak u njima nego što izdvajaju za naš samostalan život u zajednici. U Španiji, na primjer, ustanova je primala 2.400 eura mjesečno za svakog stanovnika, dok je neko ko želi da napusti ustanovu mogao računati samo na 750 eura (podaci su iz 2007., ali njihov odnos je vjerovatno i danas isti.) Možemo samo nagađati o razlozima zbog kojih vlasnici institucija imaju pravo na takvu velikodušnost od vlade. Možda je jednostavno to što su bolje organizovani i imaju više novca od našeg pokreta, imaju bolji lobi i bolje prijatelje u vladi. Institucije su kapitalno intenzivne - znatan novac odnosi se na zemljište i zgrade. Personalna asistencija je radno intenzivna - gotovo svi troškovi su plate. Naši asistenti su osobe s niskim primanjima koje zaradu koriste za hranu i stanarinu. Ovo promoviše domaću potražnju – odličan način za izlazak iz recesije. U Švedskoj, personalna asistencija je postala instrument tržišta rada. Otprilike 50.000 osoba rade kao asistenti, odnosno, to je 0,5% ukupnog stanovništva zemlje. Mnogi moji asistenti imali bi poteškoća u pronalaženju drugog posla i morali bi se oslanjati na socijalnu pomoć države. Zar nema više smisla u korišćenju direktnih plaćanja za omogućavanje da mi doprinosimo zajednici, za omogućavanje našim rođacima da rade u odabranom polju interesa i istovremeno za radno angažovanje naših asistenata? Moramo učiniti da opšta javnost shvati da direktna plaćanja za personalnu asistenciju nisu troškovi već investicije – ulaganja u sposobnost ljudi da doprinesu društvu. Drugi argument za direktne isplate za personalnu asistenciju su zdravstvena i bezbjednosna pitanja u rezidencijalnim ustanovama i roditeljskim domovima - alternativama za korisnike asistencije. Mediji tako često izvještavaju o fizičkom i seksualnom zlostavljanju osoba s invaliditetom u institucijama i u manjoj mjeri - u porodicama, posebno tamo gdje su roditelji kao jedini njegovatelji preopterećeni i gdje dolazi do „izgaranja“. Postoji obilje naučnih dokaza da institucionalizacija, zbog nedostatka stimulacije, isključenosti iz porodice, prijatelja, školskih drugova i zajednice, dovodi do usporenog razvoja i gubitka socijalnih vještina. Živio sam pet godina na takvom mjestu, od 17. do 22. godine. Trebala mi je skoro decenija da se oporavim od štete ovog najstrašnijeg perioda u životu. Trenutna pandemija korona virusa pruža dodatne dokaze o opasnostima institucionalizacije. Do sada je veći procenat starijih osoba umrlo u institucijama nego u zajednici. Ne bi me iznenadilo da ovo važi i za mlađe osobe s invaliditetom. Treći argument su naša ljudska prava. Evropska unija, kao cjelina, i sve njene države članice potpisale su i ratifikovale Konvenciju Ujedinjenih nacija o pravima osoba s invaliditetom. Prema članu 19 Konvencije o pravima osoba s invaliditetom, imamo pravo na samostalni život i uključenost u zajednicu, pod jednakim uslovima s drugima. Opšti komentar br. 5 u svojim operativnim definicijama jasno pokazuje da se rezidencijalne ustanove moraju postepeno ukidati i zamijeniti uslugom personalne asistencije. Svakako, ne bi trebalo da nabrajamo ove ekonomske, zdravstvene, bezbjednosne i pravne argumente da bismo ljude uvjerili u naše pravo na personalnu asistenciju. U pristojnom društvu svi građani imaju jednake mogućnosti za život u zajednici u sigurnosti, zdravlju i uživanju svog urođenog potencijala. Ali, kao što svi jako dobro znamo, ne živimo u pristojnim društvima i prvo ih moramo učiniti pristojnim. Predlažem sljedeću strategiju za borbu za pristojno društvo. 

PRISTUPAČNIJE STANOVANJE 
Naša društva treba da postanu pristupačnija. Da bismo rezidencijalne ustanove zamijenili uslugom personalne asistencije, moramo imati pristupačniji smještaj u zajednici. Drugačije, mnoge osobe s invaliditetom - čak i uz personalnu asistenciju - i dalje bi bile prisiljene na institucije. U stanovanju nam treba univerzalni dizajn. Za to moraju biti uspostavljeni građevinski propisi za novu izgradnju i grantovi za adaptaciju postojećih zgrada. 

IZGRADNJA KOALICIJA 
U skladu s Opštim komentarom Konvencije UN o pravima osoba s invaliditetom br. 5, rezidencijalne ustanove treba da se ukinu preusmjeravanjem resursa u direktne isplate za personalnu asistenciju. Da bismo stigli toliko daleko, naš pokret mora da postane širi. Kao predsjednik osnivač ENIL-a, ponosan sam na našu organizaciju i njena dostignuća. Ali moramo biti bolji u izgradnji koalicija, posebno na nacionalnom nivou. U mnogim evropskim zemljama pokret osoba s invaliditetom i dalje je podijeljen na organizacije za osobe s invaliditetom i organizacije osoba s invaliditetom. Povrh toga, organizacije su uglavnom orijentisane na medicinske dijagnoze. Tako pronalazimo zemlje u kojima jedna organizacija, na primjer organizacija za mišićnu distrofiju, radi za personalnu asistenciju, ali ne i Udruženje osoba s povredom kičmene moždine ili bilo koja druga organizacija u zemlji. Kao da osobama s cerebralnom paralizom, reumatizmom, autizmom, oštećenjem vida, Dawn sindromom itd. nikada neće trebati personalna asistencija! Ne bi li naša borba za personalnu asistenciju bila uspješnija ako bi više organizacija i više ljudi forsiralo ovo pitanje? 

NACIONALNE ORGANIZACIJE ZA PERSONALNU ASISTENCIJU 
Predlažem da u našim zemljama osnujemo ad hoc organizacije s jednim pitanjem – nacionalne organizacije za PA. Svako ko želi da podrži ili radi na postizanju cilja izuzetno je dobrodošao bez obzira na medicinsku dijagnozu ili povezanost s drugim organizacijama. 

KOALICIJE S ORGANIZACIJAMA PENZIONERA I STARIJIH OSOBA 
Radeći za PA posljednjih 40 godina, shvatam da pravimo veliku grešku kada ne stvaramo koalicije u vezi s PA s organizacijama penzionera i starijih osoba. Ako bi naš pokret mogao da natjera ove, često vrlo velike, bogate i politički uticajne organizacije da podrže našu stvar, zakonodavci bi nam posvetili više pažnje. Kako možemo pridobiti ove organizacije? 

PRIDRUŽIMO SE ORGANIZACIJAMA PENZIONERA I STARIJIH OSOBA 
Jedan od načina da im se pridružimo je da oni koji su dovoljno stari pokušaju da napreduju u njihovim redovima. Ove organizacije treba da shvate da su njihovi članovi ne samo stari, već i skloni da prije ili kasnije postanu osobe s invaliditetom, s velikom vjerovatnoćom da će im trebati pomoć u svakodnevnim životnim aktivnostima. Moramo da ubijedimo njihovo rukovodstvo da je život u zajednici uz PA sto puta bolji od smještaja u nekoj instituciji. 

NAŠ MOTO: MI SMO SASVIM OBIČNI LJUDI 
Moramo udvostručiti napore kako bismo učinili da svi, što je najvažnije mi sami, razumijemo i poistovijetimo se sa svojim položajem: Iako možemo izgledati, hodati ili se ponašati drugačije, mi smo sasvim obični ljudi jer, kao i sve druge, i nas treba vidjeti zbog onoga što jesmo, treba nam da smo poštovani, treba nam da smo voljeni. Te potrebe dijelimo sa svima, te nas čine istinski ljudima. Da bismo zadovoljili ove potrebe, moramo da živimo, volimo i radimo među prijateljima i porodicom u zajednici – uz personalnu asistenciju.“ 
Izvor: ENIL

MOJA PRIČA: BRAJEVO PISMO
U cilju promovisanja Brajevog pisma i motivisanja slijepih osoba da ga nauče i koriste u svakodnevnom životu Suvad Zahirović, pripremio je svoje motivaciono pismo. Također je bio promotor na trećoj radionici koja je održana u Sarajevu 27.11.2020. godine, gdje je prisustvovao veliki broj slijepih osoba iz Bosne i Hercegovine. U nastavku vam donosimo Suvadovu toplu, emotivnu i motivacionu priču o Brajevom pismu: 
Jednog jesenjeg, sunčanog dana majka me odvela seoskom učitelju. Svi moji vršnjaci su krenuli u školu, željela je da i ja budem s njima. I ja sam to želio. Dobri, pametni seoski učitelj je saslušao majku, mene pomilovao po kosi i rekao: „On ne može ići u redovnu školu sa ostalom djecom, ali postoji škola za slijepu djecu i najbolje je da ga pošaljete u tu školu“. Majka je poslušala učitelja i počela se raspitivati. Ali i u ono je vrijeme bilo birokratije i trebalo je proći godina i više dana da se majka izbori i da i ja konačno mogu postati đak prvak. Opet jedan svijetao, sunčan novembarski dan u Sarajevu. I evo mene u školi. Majka plače, ja plačem, ali ipak je majka otišla, a mene su odveli u učionicu novim drugovima i novom početku. Evo nas u klupama, prvačići željni znanja, ali još uvijek pomalo smeteni. Na puno se novih stvari treba brzo naviknuti. I već prvi čas dobijem pregršt kestenova i kutiju sa pregradama. Naša učiteljica traži da ubacimo kesten u „prvu“ pregradu u kutiji i tako ponavljamo radnju i naglas govorimo u kojim se sve pregradama nalaze kestenovi. „Prva, treća, četvrta. Druga, četvrta, peta"... Tablice sa rupicama i ekseri sa velikim glavama su uskoro zamijenili kestenove i kutije. I opet: „Prva, treća, četvrta, peta. „U drugom redu: prva, treća, peta“. „Druga, četvrta, peta"... I onda jednoga dana počinje se ostvarivati moj dječački san. Učiteljica je podijelila bukvare i meni i mojim drugarima. Na moje iznenađenje u bukvaru sam našao redove tačkica. Učiteljica je objasnila da su te tačkice slova i da ćemo uz pomoć bukvara učiti čitati i pisati. Sjećao sam se bukvara mojih rođaka iz redovne škole: slike i slova. Čak sam velika štampana samostalno naučio. Slike u mom bukvaru su bile reljefno utisnute na stranice. Prepoznao sam auto, prepoznao bokal, cipelu..... Uz svaku sliku su bila slova napisana tačkicama. Negdje u to vrijeme smo naučili da se slova koja učimo zovu Brajeva slova, a pismo Brajevo pismo. I tako je počeo moj put sa Brajem, a novi i novi vidici su mi postajali dostupniji. U školi je postojala biblioteka i svako od nas je želio čim prije postati članom. Moji su stariji drugovi i drugarice već posuđivali knjige. S ljubavlju su čuvali blago kojem su za razliku od nas najmanjih mogli pristupiti. Grabio sam prilike da barem na trenutak dodirnem stranice ispisanog teksta i još uvijek se sjećam uzbuđenja koje me obuzimalo kad bi mi to pošlo za rukom. Nekako pred Novu godinu učiteljica je svim đacima podijelila nekakve naprave i objasnila da su to mašine za pisanje Brajevim pismom. Stariji su drugari zavidjeli nama prvačićima. Dobili smo najsavremenije mašine za Brajevo pismo marke Perkins. I ova je mašina i danas moj stalni pratilac. Tih smo se dana pripremali za prvi zimski raspust na način da nam je učiteljica izdiktirala tekst koji smo morali napisati na Braju i ponijeti kući kako bi vježbali tokom zimskog raspusta. Majci i mojim rođacima sam objasnio da je to pismo kojim ću ja pisati i pomoću kojeg ću učiti. Samo su gledali u tačkice i pokušavali odgonetnuti zagonetku, prepoznati oblike slova, ali nije išlo. Majka je čak željela naučiti to moje pismo kako bi mi pomogla, ali niti sam ja bio dobar učitelj, a niti je ona imala dovoljno vremena da se tome posveti. Veoma brzo je došla i prva čitanka sa pričama i pjesmicama za djecu. Sjećam se jedne priče pod nazivom: Radoznali dječak. Ne znam tačno pravi razlog, ali drugovi i ja takmičili smo se ko će brže napisati naslov ove priče na Brajevom pismu. Danas vjerujem da smo u tom naslovu prepoznavali sebe. Prolazili su školski dani, prolazile godine. Evo mene na kraju šestog razreda, moji su dobri drugovi i mlađi i stariji đaci. Jedan od dobrih drugara je osmi razred i zadužen je za Brajevu školsku biblioteku. Često razgovaramo, često mu pomažem u slaganju knjiga i izdavanju knjiga za mlađe članove. Jednoga dana stidljivo velim: „Tako bih volio da, nakon što ti završiš osmi, ja postanem bibliotekar“. I želja mi se ispunila. Učenici osmog razreda su prije svih nas završili školu, a mene kao bibliotekara je čekao veliki posao na kraju školske godine. Svi razredi su morali vratiti svoje udžbenike na Brajevom pismu u biblioteku. Uspješno sam obavio zadatak. Knjige su bile složene na njihovo mjesto. Bio sam tako uzbuđen, tako puno knjiga, tako puno znanja koje nas čeka... Školska Brajeva biblioteka postala je moje carstvo. Bio sam nekako ponosan, važan. U biblioteci sam uvijek mogao imati svoj mir, da maštam, da čitam, da pričam sa mojim prijateljima, da skrijemo među knjige naše male tajne... U višim razredima osnovne škole mi je razredni starješina bio nastavnik Anto Bartulović. Čovjek koji je puno razmišljao o načinima da različite stvari učini dostupne slijepim ljudima. Inovacije su bile njegovo područje interesovanja. U vrijeme kad sam ja pohađao školu konstruisao je Tiflograf, spravu pomoću koje smo mi djeca mogli crtati na papiru, a pomoću koje je na papiru trag ostajao u obliku nizova tačaka. I opet, modifikacija Brajevog pisma. Braj me je, kao i puno, puno slijepih ljudi, odveo daleko i otvorio mnoštvo mogućnosti. Ako bi se sjećao svih zgoda vezanih za Brajevo pismo uzelo bi to puno, puno prostora da se one zabilježe, a puno vremena ljudima koji bi sve to čitali. Sjećam se studentskih dana i reakcije nekih djevojaka kad su nas srele na hodniku studentskog doma i kad su ne mogavši oteti se utisku jedna drugoj doviknule: „Hej, stani, vidi ovo. Nikad nisam vidjela ovoliko knjiga na jednom mjestu“. Mi smo prasnuli u smijeh znajući koliko malo prostora zauzima količina teksta na običnom pismu koja je bila u knjigama koje smo mi nosili. I danas u vrijeme novih tehnologija koje pružaju neviđene mogućnosti za slijepe ljude, Brajevo pismo je neprevaziđeno i nenadomjestivo. Možete se naučiti da koristite nosače zvuka na kojima su pohranjene bilješke, možete koristiti sintetizatore govora i pametne telefone, ali da biste čitali poeziju, da biste je doživjeli, nema alternative staroj dobroj Brajici. I za sami kraj ovog mog prisjećanja i podsjećanja na značaj Brajevog pisma u životima slijepih ljudi ću ispričati anegdoticu iz privatnog života. Naime, uobičajili smo bili da našoj kćeri prije spavanja čitamo razne priče. Skoro je uvijek to činila moja supruga. Ali, jedne je večeri naša kćerkica poželjela da ja čitam priču. I pristao sam. Za razliku od večeri kad je mama čitala priče ja sam ugasio svjetlo i čarolija je počela. U mraku se čuo samo moj glas i tiho šuštanje od povlačenja prstima po tačkicama. Kao da je negdje tiho, tiho šumilo more. Čarolija je bila zadivljujuća, a ja sam kao otac dobio novu ulogu. Kćerka je jako, jako rijetko željela da joj mama ponovo čita priče. Volio bih kad bi slijepi ljudi doista vrednovali značaj Brajevog pisma i prihvatili ga kao dio identiteta slijepih. Jer, možemo koristiti nove tehnologije, možemo imati pristup novim znanjima, ali, ako ne poznajemo i ne koristimo Brajevo pismo, ostat ćemo uskraćeni za pismenost koja je karakteristika svih ljudi, a odreći ćemo se i dijela našeg identiteta. 
Suvad Zahirović 
Tuzla, novembar 2020.

SLIJEDITE SVOJE SRCE I VJERUJTE U SEBE
INICIJATIVA: Možete li se za čitaoce časopisa Inicijativa kratko predstaviti? 
Zovem se Hurija Hadžić i rođena sam 10. oktobra u Tuzli. Provela sam djetinjstvo i mladost u Gračanici ali su nekako životni putevi me uvijek vodili u Tuzlu, tako da sam zbog poslovnih i studijskih obaveza ponovo u Tuzli. 

INICIJATIVA: Bili ste sportašica i rukometašica. Šta se desilo i kako se sad nosite s invaliditetom? 
Da, kao klinka počela sam se baviti rukometom i nije dugo trebalo da zavolim taj sport. Postala sam profesionalna rukometašica i igrala sam u više gradova našeg regiona. U najboljoj formi i najljepšim godinama, u dvadesetoj godini doživjela sam saobraćajnu nesreću. Tad mi se desila povreda kičme i spoznaja da nikada više neću zaigrati na parketu. Priznajem, jedan dio mene zauvijek je nestao, ali kroz vrijeme sam naučila nositi se sa tim. Pronašla sam način da ustanem i sebe usmjerim na druge staze. 

INICIJATIVA: Kako ste tu promjenu podnijeli i jeste li se navikli na novonastalu situaciju? Ko Vam je u teškim trenucima najviše pritekao u pomoć? 
Suočila sam se sa invaliditetom i kroz to proputovanje sam dosta istraživala, osnaživala se... Naučila sam da invaliditet nije prepreka i mjerilo da bi čovjek bio ispunjen i sretan. U mom slučaju invaliditet sam prihvatila kao svoju sudbinu. Na početku, doista sam imala mnogo podrške, ali vremenom, kroz borbu jedni po jedni su odustajali. Na kraju, ostala sam sama sa svojim roditeljima i bratom kojima se ovim putem zahvaljujem što su oduvijek moja podrška. 

INICIJATIVA: Porodica i brak. Bili ste udati, sad ste razvedeni i živite sa maloljetnim sinom koji Vam je, pretpostavljamo, sve u životu. Recite nam da li je nastanak invaliditeta uticao na Vaš porodični život? 
Da. Bila sam u bračnoj zajednici i iz nje sam dobila nešto najdragocjenije što čovjek može poželjeti. To je moj sin. Pa znala sam se nositi i sa tim bremenom, ali nisam izdržala do kraja...
INICIJATIVA: Kako se okolina ponaša prema Vama? Da li su Vam prijatelji ostali vjerni, ili su se razišli? 
Hmm okolina.. Ostala sam sama jer nisam uticajna na tuđa mišljenja. Onaj koji je dozvolio sebi da me upozna i ostane prisutan u mom životu. Sa mnom od početka je prijateljica iz djetinstva. Naše prijateljstvo traje trideset godina i to je nešto što se ne može kupiti, to se mora živjeti. 

INICIJATIVA: Živite i radite u drugom gradu. Prijatelji u novoj sredini. Ima li ih? Ima li predrasuda, zavisti ka ženi s invaliditetom? 
Istina je. Zaposlena sam u preduzeću gdje su djelimično osobe sa invaliditetom. Sam Bog zna koji je blagoslov raditi sa osobama koje su prošle životna iskušenja da i nakon svega u njima ima toliko pozitivne energije i smijeha. Sa njima sam naučila da životni ratovi i tragedije su samo jedno novo rađanje i spoznaja da je svaki trenutak važan i dragocjen. 

INICIJATIVA: Koji je glavni problem sa kojim se trenutno susrećete? 
Ne postoji taj problem koji se našao na mom putu a da ga do sada nisam riješila. Vjerujem u dragog Boga i u svoje sposobnosti.

INICIJATIVA: Invaliditet k’o invaliditet može osobu na milion načina ometati da se brže i lakše dođe do cilja, komplikuje život, (svaki invaliditet je različit), ali Vas nije spriječio da se bavite mnogim kreativnim aktivnostima. Uvijek ste se snalazili, uvijek ste u središtu događanja, pohađate treninge, radionice, seminare, volontirate koliko možete, čitate o temama koje vas posebno zanimaju. Trenutno radite i upisali ste fakultet na Internacionalnoj poslovnoj akademiji, smjer: Tržišne komunikacije. Otkud taj izbor? 
Da. Naučila sam kroz vrijeme da ja u životu imam samo jedan život i želim iz njega izvući sve ono što će me činiti mudrijom, sretnijom, zadovoljnijom... Odlučila sam da upišem fakultet iz više razloga. Ja duboko vjerujem da se samo nadogradnjom i ulaganjem u sebe postiže zadati cilj. Ne da imam diplomu zbog drugih i da mi stoji u ladici, ne, nemam ja vremena za to. 

INICIJATIVA: Iz Vašeg ugla, kako je osobama s invaliditetom u malim sredinama, a kako u većim? 
Mislim da je osobama s invaliditetom mnogo teže u manjim sredinama u ostvarivanju svojih prava. Mnoge osobe koje dolaze iz manjih gradova i sela, su opterećeni diktatom malih sredina, pogledima, predrasudama i ograničenim resursima pa većina njih često traže izlaz u odlasku iz takvih ograničavajućih zajednica. 

INICIJATIVA: Mladi sa invaliditetom kod kuće su od porodice često prezaštićene. U pokušaju da vam pomognu što više, ljudi koji vas vole rade sve umjesto vas. Boje se da se ne povrijedite, da se ne umorite suviše, da se ne opečete vrelom vodom. Neko drugi će sve to brže, lakše i bolje od vas, jer vam treba više vremena, a obično se čuje i ono: “Ne možeš ti to, daj meni, ja ću.” Da li je bilo ovakve zaštićenosti kod Vas, ili…? U mom slučaju je drugačije. Samo jedan primjer ću izdvojiti. Poslije saobraćajne nesreće i duge moje rehabilitacije silno sam željela da ponovo vozim. Priznajem, bilo me je strah ali sam unatoč svemu uzela ključ, upalila auto i krenula. Moja majka me je sa velikom brigom posmatrala i samo me je pustila. Zašto je to tako? Vjerovala je u mene. To je bilo dovoljno. 

INICIJATIVA: Kakav je Vaš stav o položaju i mogućnostima žena s invaliditetom u našem društvu, iz Vašeg ugla? 
Ogorčen. Ženi sa invaliditetom se ne daje prilika da se istakne i pokaže sve svoje mogućnosti. Nezaštićena zakonom a umom najjača. Potpisujem. 

INICIJATIVA: Kakav je Vaš privatni život? Emocije? Ljubav? 
Sretna sam, he he... 

INICIJATIVA: A sport? Ima li nade za nastavak? 
Moj sport. Da mi je neko rekao da ću se ponovo naći na parketu, nikada ne bih povjerovala. Međutim, sreća je na mojoj strani. Aktivna sam kao veteranka i sa ŽRK JEDINSTVOM i sa ŽRK GRAČANICA. Uklapam se kada gdje stignem. 

INICIJATIVA: Iz dosadašnjeg životnog iskustva, koju poruku šaljete, kako svojoj generaciji, a tako i ženama s invaliditetom koje prolaze životni period koji ste Vi prošli? 
Prošla sam pakao. Nosim na sebi urezane ožiljke koji ne mogu izblijediti ali vremenom sam naučila da se mogu nositi sa njima. Ja sam primjer da se može. Opširnije ću otkriti tajnu svog postojanja u knjizi „Rođena u boli“ koju sam u planu izdati. Bože zdravlja. 
Poručujem svima: slijedite svoje srce i vjerujte u sebe. 
Zdravi, sretni bili.... 
Pripremila: F.H.

KAD POŽELIŠ DA IZAĐEŠ
Prvo što većini verovatno padne na pamet kada pročita ovakav naslov je: “Spremiš se, sedneš u autobus/auto i odeš”. Međutim, za 15% stanovništva, koliko čine osobe sa invaliditetom, skoro ništa u životu se ne rešava u samo nekoliko poteza, a predrasude koje u društvu postoje prema njima nikako ne olakšavaju situaciju. Prema stavovima proizašlim iz medicinskog modela pristupa invalidnosti, osobe sa invaliditetom idu samo kod lekara, zatim na svež vazduh, eventualno u školu i na posao, mada je, po nekima, i taj deo diskutabilan. Odlasci u šoping, restoran, pozorište, na koncert, utakmicu, u noćni izlazak do zore, što većina uzima zdravo za gotovo, rezervisani su samo za najupornije, u narodu poznate kao “heroji”. Iako smo odavno zagazili u 21. vek i dalje se susrećemo sa sažaljivim pogledima i komentarima kao što su: “Zašto tu stavljate rampu?! Bolje da posadite neko cveće!”, “Gde ideš po ovoj kiši? Ja bih na tvom mestu samo sedela kod kuće i uživala!”, “Što malo ne izađeš u park? Vidi kako je lepo vreme!”, “Završili su fakultet?! Ma, nije valjda?!” Da bi osobe sa invaliditetom mogle da žive kao i svi ljudi, prema svojim interesovanjima. sposobnostima, talentima, navikama, društvo u praksi treba stalno da radi na ispunjavanju određenih preduslova, kao što su servis personalne asistencije, arhitektonska pristupačnost i pristupačan prevoz. Rešenje nije da se ispuni samo jedna stavka, pa da se sapletemo već o prvu sledeću prepreku. Recimo, kada se osoba sa invaliditetom uz pomoć svog personalnog asistenta spremi i izađe iz svog pristupačnog stambenog prostora, nikuda neće moći ako je mesto u kome živi nepristupačno i ako nema posebno adaptiran prevoz. Malobrojni imaju svoja prilagođena vozila, a većini su jedini izbor adaptirana kombi vozila njihovih udruženja ili gradskog prevoza, naravno, ako tako nešto postoji. Prilagođenih taksi vozila iz neobjašnjivih razloga u našem regionu nema. Broj takvih vozila i vozača je obično minimalan, tako da je borba za odgovarajući termin jednaka borbi sa vetrenjačama. Praznikom ove službe ne rade, radnim danima se teško dobijaju čak i dnevne vožnje, a večernje i vožnje vikendom dolaze u obzir uglavnom ako je u pitanju grupni izlazak na istu destinaciju, što opet pokazuje koliko je osobama sa invaliditetom, pored svih ostalih ljudskih prava, ugroženo i pravo na izbor. Zašto bi nama bilo ko određivao gde, kada, sa kime ćemo izaći? Zašto moramo da se pravdamo i polažemo račune? Čak i ako se skupi grupa, za večernje izlaske se najčešće angažuje jedan kombi, bez obzira što žive ljudi na različitim krajevima grada. U velikim gradovima to podrazumeva da po putnike kombi dođe mnogo ranije, kako bi vozač uspeo sve da doveze na vreme, odnosno, da se sa predstave/koncerta/ utakmice ili iz restorana izađe ranije, da bi vozač mogao sve da razveze. U tom slučaju vozanje može da potraje do duboko u noć. Pored toga, da ne bi bilo neprijatnih iznenađenja, na nama je da se raspitamo da li je mesto na koje idemo pristupačno. Svako od nas svet posmatra iz sopstvene perspektive, tako da ovaj pojam mnogi ne razumeju u potpunosti. Kada nam kažu “ima samo jedan stepenik”, to obično znači bar nekoliko stepenika, a “veliki lift” često nije dovoljno veliki za korisnika invalidskih kolica. Ima nas koji ne prihvatamo opciju: “Kakve ima veze, nosićemo vas”. Zbog čega? Zbog kršenja ljudskih prava, neprijatnog osećaja dok se ljuljate u vazduhu i klizite, a zbog prirode invaliditeta ne možete da se pridržite, zbog stalne tenzije dok pomagačima objašnjavate gde da uhvate kolica, kao i opasnosti da se neko oklizne i svi zajedno popadaju. Pristupačnost nije samo rampa na ulazu ili lift. Sam prostor je jednako bitan pošto je ideja da tu udobno provedete narednih nekoliko sati, uživajući u onom zbog čega ste došli. Koncertne i bioskopske dvorane, kao i sportske hale su često strme ili u stepenicama, tako da posetioci sa invaliditetom ne mogu da biraju gde će se smestiti. Dešava se da je to iza poslednjeg reda (što može da znači da publika u nekom momentu ustane i zakloni pogled na scenu) ili na prolazu (što je nezgodno kad ljudi požele da izađu u toku predstave/koncerta/utakmice). Nekim osobama sa invaliditetom ne smeta da sede na nizbrdici, kada je sala strma, ali ima nas koji zbog prirode invaliditeta ne možemo tako da sedimo. Kada zaposlenima objasnite zašto je to tako ili da odatle ne vidite, dešava se da odgovore: “Ali, svi naši posetioci sa invaliditetom tu sede”. Tada po milioniti put kreće ponavljanje priče da nisu sve osobe sa invaliditetom iste i pokušaji da ih, naoružani upornošću, ljubaznošću i argumentima, na kraju ipak ubedite da se smestite tamo gde vam odgovara, naravno, pod uslovom da je to izvodljivo. Problem može da nastane ako tamo gde se smesti posetilac sa invaliditetom nema obezbeđenog mesta za pratioca, pa moraju “negde u sali” da pronađu slobodno mesto. Tada osoba sa invaliditetom ostaje sama, dok osoba sa kojom je došla sedi u sredini, recimo, desetog reda. Argument zaposlenih su bezbednosni propisi, ali pitanje je: na koji način je osoba sa invaliditetom bezbedna ako ostane sama? Šta ako joj zatreba asistencija, a ne može ništa sama da uradi? Kako dozvati pratioca? Šta ako joj pozli ili ako iz nekog razloga treba hitno napustiti salu? Osim toga, svako od nas sa nekim izlazi da bi proveo prijatno veče, a ne da bi predstavu/koncert/ utakmicu gledao sam. U ovakvim salama dobro rešenje bi bilo nekoliko pomoćnih stolica koje će isključivo služiti za pratioce i osobe sa invaliditetom koje se otežano kreću. Za mnoge osobe sa invaliditetom izolacija je bila dobro poznat pojam još mnogo pre nego što je počela pandemija koronavirusa. Situacija koja traje više od 6 meseci je još više zakomplikovala svakodnevni život i unela opravdani strah i oprez u naše živote. Činjenica jeste da spadamo u izuzetno ugroženu kategoriju i zato se moramo čuvati najbolje što umemo, tu nema dileme. S druge strane, život ne može i ne sme da stane. Lako čovek, pritisnut što ličnim, što društvenim problemima potone, a onda je još teže isplivati. Uz primenu zaštitnih mera, preostaje nam da smišljamo razne načine da se organizujemo u okolnostima kakve jesu. U prednosti smo zato što nas je život već ranije naučio da tragamo za sporednim putevima u lavirintima koji se pred nama stvaraju. Na kraju ipak, kada uspemo sve kockice da složimo, vreme provedeno u izlasku ume da bude nezaboravno. 
Jelena Milošević

ANKETA
Evo približava se kraj 2020. godine. Iza nas je 365 dana, veoma neuobičajenih i obilježenih brigom i stresom koje nam je donio novi korona virus. Pitali smo naše čitaoce kako bi opisali proteklu godinu, po čemu će je pamtiti i sa kakvim osjećanjima, ciljevima i nadama će zakoračiti u Novu, 2021.? 

Enisa Mukinović, Živinice: 
Budući da se radi o nepoznatom virusu kojeg ni naučnici nisu istražili, to je i kod mene izazvalo određenu bojazan, obzirom da imam određenih bolesti s kojima pripadam kritičnoj kategoriji... Pored svih stvari, pandemija je ostavila taj pečat u ovoj godini. Iako nisam bila u kontaktu sa zaraženim osobama i sa osobama pod sumnjom da bih boravila u izolaciji, nadam se da je negativni ekonomski efekat jedini simptom koji sam ja osjetila. Iako predviđanja stručnjaka nisu optimistična, ja se nadam da će ova pandemija izgubiti na intenzitetu i da ćemo se vratiti u stanje koje je bilo prije pandemije. 

Biljana Nedić, Banjaluka: 
Mislim da sva životna dešavanja, bila dobra ili loša, služe za neki nauk. Naravno, lakše se podnosi dobro i zato na njemu manje učimo. Kada se desi nešto loše, onda i nemamo mnogo opcija. Tako je i sa ovom novonastalom situacijom. Ima tu mnogo teorija, svaka je potencijalno tačna, ali mislim i da svako vjeruje u onu koja mu je lakša za prihvatiti. Kroz ovu situaciju shvatila sam nekoliko stvari: Izvjesnost je mnogo teža od neizvjesnosti, kada ne znamo za postojanje nečeg opasnog, onda se ne znamo ni bojati. Strah budi paniku, a panika glupe poteze; Ljudi svoju suštinu ne mogu promijeniti, nismo mi postali bolji. Ako smo bili loši, postali smo gori. Samo se u ovakvim situacijama ističu naše dobre ili loše osobine, zavisno od toga ko smo bili prije ove situacije koja je cijeli svijet poremetila; ono najvažnije je da li su ljudi kojima smo okruženi pravi za nas? Da li je prostor u kojem živimo naš dom? Svima je bilo teško promijeniti svakodnevne navike i način života, ali ja sam se iskreno radovala vremenu koje sam imala za sebe i porodicu. Falile su neke stvari, ali su ih neke druge nadomjestile. Svi mi želimo i sebi i drugima da nam bude bolje, ali mislim da mi treba da se potrudimo oko toga da nam bude bolje. Zato se ja nadam da ću u narednoj godini biti bolja osoba, sebi i drugima. 

Armin Babović, Tuzla: 
Ova godina je, kako za mnoge druge, tako i za mene, bila totalno drugačija od svih prijašnjih. Mnogo se toga moglo osjetiti - od stresa, napetosti, nervoze sa jedne, do nekih novih saznanja, zaključaka i promjena sa druge strane. Tako da, čitava frka oko koronavirusa, a naročito izolacija i ograničenost uobičajenih životnih aktivnosti, dovela je do svih ovih raznolikih osjećanja i spoznaja. Kasnije smo se u velikoj mjeri krenuli vraćati u neku normalu, mada se još uvijek dosta osjeti prisustvo pandemije u pojedinim segmentima naše svakodnevnice. Desilo se i dosta lijepih stvari u ovoj godini, meni lično. Uključio sam se u neke nove aktivnosti, naučio sam dosta, ispolagao sve ispite i na kraju sa još dvije kolegice uspješno ušao u realizaciju našeg vlastitog projekta. U 2021. godinu bih volio ući prije svega sa puno zdravlja, zajedno sa ljudima koje volim, zatim sa puno nove energije i ideja sa kojima bih postizao neke važne uspjehe i istovremeno radio na sebi. Poželio bih nam svima mnogo zdravlja, ljubavi i vjere u nas i u naše ciljeve. 
Ernada Hodžić, Živinice: 
Na pitanje po čemu ću pamtiti 2020. godinu, vjerujem da bi logičan odgovor kod većine ljudi glasio - po koronavirusu, što svakako da i jeste tačno. Ali, što se mene tiče, ova godina nije donijela samo pandemiju na planetarnom nivou, pamtit ću je po naporima. Da, i po brojnim stresovima, ali i po velikim, rekla bih, životnim uspjesima. Kada je riječ o mom zdravstvenom stanju, zakoračila sam korak naprijed odlaskom u drugu zemlju na jedan od laserskih zahvata koji je na svu sreću urodio plodom. Poslije devetnaest godina moja koljena su potpuno prava i hodam. Hodam ponosna što osim prašnjave patike za sobom sa svakim novim korakom, na svakom uglu kao da istresem iz džepa i ostavim malo svoje sreće, osmijeha i zadovoljstva, za svakoga ponešto. Jer ispred mene vidim prizor kakav sam se nadala da ću gledati nekad u budućnosti, nikako sada. 2020. godina ostat će urezana kao godina novih projekata, planova i važnih odluka. 
Za 2021. godinu mislim kako će biti dosta turbulentnija i obilježena raznim lijepim dešavanjima. Jedno od njih je nada da će moja nova knjiga, treća po redu, pod nazivom “Žena“ u narednoj godini ugledati svjetlost dana. Ali jedno je sigurno, a to je da u novu 2021. godinu koračam sretnim i sigurnijim koracima. 

Samir Đulić, Bužim: 
U ovu 2020. godinu sam ušao sa velikim očekivanjima i planovima na privatnom i poslovnom planu, da bi se vrlo brzo, već u proljeće, sve to prekinulo dolaskom prvih mjera zaštite od virusa. Vrlo brzo sam shvatio da je situacija ozbiljna, te svoj svakodnevni život prilagodio novim uslovima. Sve planove i očekivanja sam prolongirao za neko bolje vrijeme i tokom cijele godine sam radio samo ono što se nije moglo odgoditi. Relativno dobro se nosim sa ovim stanjem jer su kod nas osobama sa invaliditetom izolacija i susreti sa raznim ograničenjima sastavni dio života. 
Život u ovim uslovima je nekako donio novi pesimizam i umanjio mi očekivanja za neko naredno vrijeme. U 2021. godini očekujem da ovu priču sa virusom uspješno ostavimo iza sebe i nadam se da u vremenu koje dolazi neće biti većih ekonomskih posljedica jer će se to značajno odraziti na kvalitet života nas, osoba sa invaliditetom. 

Dušica Lipovac, Banjaluka: 
Koliko god da nam je 2020. godina donijela brige, neizvjesnost, strah zbog pojave virusa korona, toliko smo i uvidjeli koliko je važna solidarnost, odgovornost, koliko je važno da mislimo na sebe i svoje zdravlje, a isto tako i na zdravlje svih nama dragih ljudi i ljudi iz naše okoline. Iako sam bila napeta zbog cjelokupne situacije, mir sam pronalazila posvećujući se stvarima kojima ponekad nismo u mogućnosti zbog mnoštva obaveza. Dva mjeseca nisam izlazila iz kuće, osim na balkon. Svoje vrijeme sam upotpunila tako što sam radila od kuće, čitala dobre knjige... Pravim planove za neke nove aktivnosti u budućnosti i radim na projektima koji se trebaju realizovati među kojima je i Filmski festival "Uhvati film - Banjaluka". Nažalost, zbog situacije sa pandemijom, ove godine smo otkazali održavanje "Uhvati film" festivala u Banjaluci. Godina 2020. bila je poprilično teška, ali nisam dopustila da me sputava u aktivnostima uz pridržavanje epidemioloških mjera. Nadam se da će 2021. godina svima donijeti mnogo dobrog zdravlja, sreće i uspjeha, što su moje najiskrenije želje svima nama. 

Ljilja Slišković, Žepče: 
Pokušat ću u par rečenica da opišem svoju godinu, mada bih mogla pisati romane. 
Moja protekla godina je započela sa puno planova za nove aktivnosti kojima se ja bavim, tj. sport - učestvovanje na prvom Hrvatskom ronilačkom kongresu kao predavač. Poslije kongresa, puno planova je bilo vezano za ronjenje ali pandemija zvana Covid -19 je sve prekinula. Nastupilo je vrijeme zbunjenosti i organiziranje života kako najbolje znam i umijem. Ja živim na selu i u velikoj obitelji što znači da nisam bila baš ograničena totalnom izolacijom i imala sam raznoraznih kućanskih obaveza. Dosta sam stvari sebi uvela, dosta pješačenja kroz prirodu. He he, a moje pješačenje je guranje kolica uzbrdo i nizbrdo. I sa djecom sam instalirala pikado, pa sam se uhvatila i šivaće mašine i šivala maske za Crveni križ i za prijatelje. 
Nekako je vrijeme prolazilo. Možda sam i previše sebi nekih poslića uvela, možda i više se smarala nego prije pandemije. Ali, sve je nekako falilo, falila su moja putovanja, moja druženja jer ja jako volim fizički kontakt sa prijateljima. Mada, jako je puno poruka od usputnih poznanika i nepoznanika bilo, i smiješnih klipova na temu “korona” i sve me je to pomalo i gušilo. Tako sam ja u jednom momentu odustala od svih društvenih mreža a još se više posvetila aktivnostima zvanim “nećaci i domaćica”. Nekako je vrijeme i prošlo u toj nadi: “ma proći će i ova izolacija”. Da napomenem, najtužnije mi je bilo za Uskrs kada nitko od mojih sestara i najbliže familije nije mogao doći za taj naš najveći vjerski praznik. E tu sam se jako tužno i zbunjeno osjećala, ali eto prošlo je i to. Pomalo sam se nakon izolacije opet privikavala na povratak, koliko-toliko normalnog vremena, mada ništa više nije kao što je bilo... I sada nam se ponovo vraća ono što je bilo i iskreno, malo me i strah. Ali eto, opet iznova snaći ću se i organizirati kako najbolje znam i umijem. Mogu samo reći da ne bih voljela da nam se ponovi ono što je bilo.Nada mi je uvijek nekako svjetlo na kraju tunela. 

Snježana Jolić, Beograd: 
Uh, pamtit ću je po lošem raspoloženju u prvom delu godine, ali i po jednom od najlepših letovanja. U Novu 2021. ulazim kao i u svaku novu godinu, sa nadom u lepše sutra, ali i sa nadom da ću još malo doprineti zajednici. 

Pripremila: Redakcija

IZ AKTIVNOSTI

TRENING: UVOD U STANDARDIZACIJU USLUGA ORGANIZACIJA CIVILNOG DRUŠTVA 
U okviru mreže za inkluzivno obrazovanje u Tuzlanskom kantonu, 29.09.2020. godine u Tuzli je održan trening: „Uvod u standardizaciju usluga organizacija civilnog društva“ za članice mreže „Partnerstvo za inkluzivno obrazovanje“. Učesnike je s programom treninga upoznala Indira Prljača, projekt koordinator a trener je bio prof. dr. Asim Pandžić. Održana je prezentacija sistema kvaliteta socijalnih usluga NVO, te je diskutovano o prednostima uvođenja sistema osiguranja kvaliteta u NVO. 

PEER SUPPORT 
Informativni centar za osobe s invaliditetom „Lotos“ Tuzla redovno organizuje online i uživo Peer Support sastanke za mlade osobe s invaliditetom, kao i za roditelje i članove porodica mladih osoba s invaliditetom. Na sastancima se razgovara, između ostalog, o potrebi većeg aktivizma i uključivanja mladih s invaliditetom u pitanja koja su od njihovog interesa, te da bi trebalo i dalje nastaviti raditi u pravcu postizanja pozitivnih promjena, kao što je to bilo do sad. Učesnici su podstaknuti na diskusiju o tome zašto se bojimo promjena u životu, te su podijeljena mišljenja o razlozima za to, kao što je strah od neuspjeha i nedostatak samopouzdanja za konkretna djelovanja. Mladi su se složili da uvijek svako od njih može da doprinese promjenama i da su svi važne karike u ostvarivanju jednakih mogućnosti za život osobama s invaliditetom. Zaključeno je da svako ima važnu ulogu u kreiranju svijeta u kojem živi i da su samim time odgovorni, te da mladi s invaliditetom imaju moć da potaknu promjene, prvo kod sebe, a onda i kod drugih. Mladi su također razgovarali o temi: „Ciljevi i izazovi mladih osoba s invaliditetom“ te su podijelili iskustva o svom procesu osnaživanja i uspjesima koje su ostvarili, poput realizacije sopstvenog projekta i učešća u raznim društvenim aktivnostima. Učesnici su diskutovali o svojim željama i o tome koja vrsta podrške im je potrebna da bi ih ostvarili. Zaključeno je da je, bez obzira na prepreke, vrlo bitno svaku želju posmatrati kao lični cilj čijem ostvarenju treba težiti, a ne kao problem, jer na taj način želji dajemo šansu da bude ostvarena. Sastanku su također prisustvovali novi učesnici i učesnice, mladi s invaliditetom koji su prethodno motivisani da se pridruže, a također su pozvani i na online sastanke koji se održavaju redovno dva puta sedmično. U lijepoj atmosferi su učesnici također vodili i vježbe u grupama u kojima su pokazali svoju kreativnost i pisali kraj nedovršenoj priči: „Crno jagnje“ koja simbolizira diskriminaciju i predrasude prema drugom i drugačijem. 
Projekat „Jačanje kapaciteta za samostalan život osoba sa invaliditetom u Bosni i Hercegovini“ Informativni centar za osobe sa invaliditetom „Lotos“ Tuzla provodi u saradnji sa Centrom za samostalan život STIL iz Stockholma u okviru programa organizacije MyRight BiH. Projekat ima za cilj povećano učešće mladih osoba sa invaliditetom u promociji prava i jednakih mogućnosti. 

SASTANAK AKTIVA MLADIH KOALICIJE ORGANIZACIJA OSOBA S INVALIDITETOM TK 
Članovi Aktiva mladih Koalicije organizacija osoba s invaliditetom Tuzlanskog kantona, 06.10.2020. godine održali su sastanak na kojem se razgovaralo o predstojećim aktivnostima Aktiva mladih Koalicije i mogućnostima djelovanja za poboljšanje položaja i dobrobit osoba s invaliditetom. 
Predsjedavajući Aktiva mladih Dževad Selimović je iznio inicijativu i prijedlog da svi članovi Aktiva provedu istraživanje o postojećim javnim institucijama u njihovim lokalnim zajednicama, kako bi se kasnije pristupilo planu definisanja nepristupačnih institucija, kao i zagovaranju za rješavanje tog problema. 
Sastanak je realizovan uz podršku Ureda MyRight u BiH a u sklopu zajedničkih aktivnosti koalicija organizacija osoba sa invaliditetom u BiH koje djeluju po programu podrške MyRight BiH 2020-2021. 

STUDIJSKA POSJETA - KOORDINACIONI ODBOR ORGANIZACIJA OSOBA S INVALIDITETOM KANTONA SARAJEVO 
U okviru MyRight programa u Bosni i Hercegovini koji je namijenjen jačanju zagovaračkih kapaciteta organizacija osoba sa invaliditetom i osnaživanju mladih osoba sa invaliditetom, a koji je podržan sredstvima Švedske razvojne agencije SIDA, 07. i 08.10.2020. godine realizovana je studijska posjeta predstavnika Koordinacionog odbora organizacija osoba sa invaliditetom Kantona Sarajevo Koaliciji organizacija osoba sa invaliditetom Tuzlanskog kantona. Posjeta je poslužila za razmjenu iskustava i dobrih praksi u zagovaranju stvaranja uslova za uživanje prava i jednakih mogućnosti osoba sa invaliditetom garantovanih Konvencijom o pravima osoba sa invaliditetom Ujedinjenih nacija. 

RADIONICA "ZAJEDNO O NAMA" EUPSHIFT U BIH 
Projektni tim kojeg čine Šefika Mujić, Armin Babović i Elda Duraković zajedno sa 4 mentora/ice od kojih su svi mlade osobe sa i bez invaliditeta, u periodu od 08. do 11.10.2020. godine uspješno su realizovali trodnevnu radionicu „Zajedno o nama“ koja je nastala na Prvom eUPSHIFT-u BiH koji se realizuje kroz Zajednički regionalni projekat "Dijalog za budućnost". Cilj radionice je bio bolje povezivanje mladih sa i bez invaliditeta, te unapređenje međusobnog razumijevanja prava i mogućnosti na obje strane. 
U raznovrsnom programu, učesnici su diskutovali i o uopštenim temama koje se tiču mladih: "Prioriteti mladih", "Odlazak mladih iz BiH", "Mladi u obrazovnom sistemu BiH" i "Zastupljenost društvenih mreža u životima mladih". 

TRENING "PERSONALNA ASISTENCIJA-PREDUSLOV SAMOSTALNOG ŽIVOTA OSOBA S INVALIDITETOM 
U okviru projekta "Personalna asistencija - preduslov samostalnog života osoba s invaliditetom", 15.10.2020. godine održan je Trening za mlade osobe s invaliditetom, korisnike personalne asistencije kao i za njihove personalne asistente. Projekat je finansijski podržan od strane Ambasade Švicarske. 

PROMOCIJA MODELA RADA S MLADIM OSOBAMA S INVALIDITETOM, SANSKI MOST 
Uz sve potrebne sigurnosne mjere, 29.10.2020. godine u Hotelu „Sanus“, Sanski Most, u sklopu projekta: „Jačanje kapaciteta za samostalan život osoba sa invaliditetom u Bosni i Hercegovini“, kojeg Informativni centar za osobe sa invaliditetom „Lotos“ Tuzla provodi u saradnji sa Centrom za samostalan život STIL iz Stockholma a u okviru programa podrške MyRight BiH, održana je Promocija Modela rada sa mladim osobama sa invaliditetom i njihovim roditeljima - "Priča o MOGUĆEM".Domaćini promocije su bili predstavnici Koordinacionog odbora kantonalnih udruženja i saveza osoba sa invaliditetom Unsko-sanskog kantona. 
DODJELA NAGRADA "RAVNOPRAVNO-RAZLIČITI" ZA LIDERE I LIDERKE SA INVALIDITETOM U BOSNI I HERCEGOVINI 
Povodom 3. decembra, Međunarodnog dana osoba sa invaliditetom, objavljen je epilog kampanje za dodjelu nagrada “Ravnopravno - različiti” za liderke i lidere sa invaliditetom u Bosni i Hercegovini, kao originalnog pokušaja da se istaknu postignuća osoba s invaliditetom koji su u svom životu, radu i području djelovanja poslužili kao uzor i inspiracija drugima u razvoju zajednice i stvaranju društva jednakih mogućnosti. 
Dobitnici nagrade „Ravnopravno - različiti“ su: 
1. Fatma Bulić, liderka sa invaliditetom u domenu promocije i zagovaranja za prava osoba sa invaliditetom i 
2. Stjepan Perković, lider sa invaliditetom za postignuća u umjetnosti koja služe kao motivacija i inspiracija drugima u njihovom razvoju i doprinosu zajednici. 
U znak zahvalnosti za višegodišnji doprinos u zagovaranju za prava osoba sa invaliditetom dodijeljene su dvije dodatne nagrade „Ravnopravno - različiti“’ Nadi Stuhli i Dragici Bekanović, koje već decenijama predano rade u pokretu za prava osoba sa invaliditetom u Bosni i Hercegovini. U sklopu kampanje, ukupno je zaprimljeno 60 nominacija za 42 osobe u dvije kategorije. 
Aktivnost je organizovana u okviru projekta ''Zajednice različitih, ali ravnopravnih građana'' kojeg finansira Evropska unija, a realizuje Organizacija amputiraca UDAS u partnerstvu sa Helsinškim parlamentom građana Banja Luka i Udruženjem građana ''Nešto Više''. 

3. DECEMBAR 2020. GODINE - MEĐUNARODNI DAN OSOBA S INVALIDITETOM 
Pandemija Covid-19 je onemogućila i tradicionalno obilježavanje Međunarodnog dana osoba sa invaliditetom - 03. decembra u Tuzli. 
„Covid-19 nije nikoga zaobišao, a osobe sa invaliditetom i u ovim okolnostima su ugroženije i isključenije od ostalih građana“, naveo je u obraćanju povodom 03. Decembra Suvad Zahirović, predsjednik Koalicije organizacija osoba sa invaliditetom Tuzlanskog kantona. Ujedinjeni Narodi su za temu Međunarodnog dana osoba sa invaliditetom za 2020. godinu proglasili: Izgraditi bolje: prema svijetu s uključivosti invaliditeta, pristupačnom i održivom svijetu nakon Covida-19. 
Ova tema najilustrativnije ukazuje na potrebu poduzimanja sveobuhvatnih i učinkovitih mjera na osposobljavanju društva da odgovore na izazove poput Covid-a i drugih prirodnih, ili katastrofa prouzrokovanih nekim drugim djelovanjem. 

3. DECEMBAR, MEĐUNARODNI DAN OSOBA S INVALIDITETOM KROZ MEDIJE 
Zbog nemogućnosti uobičajenoga obilježavanja 3. Decembra, između mnoštva ostalih medijskih promocija, i u emisiji „Pečat u vremenu“ Radio-televizije Tuzlanskog kantona su još jednom naglašena ključna pitanja o pravima i položaju osoba s invaliditetom u bosanskohercegovačkom društvu, kao i potrebi da društvo omogući jednake uslove za život osobama s invaliditetom, kao i svim građanima. Glavni moto emisije je bio: Osobe sa invaliditetom jednake u pravima, dostojanstvu, mogućnostima i uključene u zajednicu. 
Suvad Zahirović, direktor Informativnog centra za osobe sa invaliditetom „Lotos“ i predsjednik Koalicije organizacija osoba sa invaliditetom Tuzlanskog kantona je u emisiji poslao poruke o značaju osiguravanja mehanizama da društvo prepozna i omogući uživanje prava, poštovanje dostojanstva i uključenosti osoba sa invaliditetom u zajednicu. Adisa Kišić, uposlenica Informativnog centra za osobe sa invaliditetom „Lotos“, voditeljica savjetodavnih grupa za savjetovanje među jednakima za žene sa invaliditetom i autorica zbirke priča o ženama sa invaliditetom: „Zarobljeni potencijali“ je iznijela svoja iskustva o položaju žena sa invaliditetom i odnosu zajednice prema ženama sa invaliditetom, kao i o potencijalima koji su zarobljeni i diskriminirajućem odnosu prema ženama sa invaliditetom. Također, bilo je govora i o izloženosti nasilju žena s invaliditetom, izolaciji i značaju stvaranja prilika da žene sa invaliditetom budu glas svojih prava i jednake u mogućnostima kreiranja politika koje se na njih odnose. Amela Goletić, aktivistica I.C. „Lotos“ i studentica socijalnog rada na Univerzitetu u Tuzli podijelila je i sopstvene izazove i prepreke na koje je nailazila tokom obrazovnog procesa, kao i pozitivna iskustva o učešću u programima osnaživanja i jačanja kapaciteta za samostalni život koje je „Lotos“ organizovao za grupu mladih ljudi sa invaliditetom sa područja Tuzlanskog kantona. Hazim Junuzović, predsjednik Udruženja oboljelih od cerebralne paralize i drugih onesposobljenja opštine Sapna i član Koalicije organizacija osoba sa invaliditetom Tuzlanskog kantona istakao je važnost aktivizma i borbe za prava i jednake mogućnosti osoba sa invaliditetom. Ovom prilikom je naglašen značaj aktivnog života osoba sa invaliditetom u lokalnoj zajednici i osiguravanja podrške, kako u okviru porodice, tako i u okviru zajednice, a naročito u procesu uključivanja u obrazovanje, u različite inicijative građana i organizacija civilnog društva, ali i institucija vlasti na lokalnom nivou. Ovo je bila prilika da i Anes Ćehović, direktor preduzeća za zapošljavanje i profesionalnu rehabilitaciju osoba s invaliditetom „Intrag“ D.O.O. Tuzla podijeli iskustva o značaju zapošljavanja i ekonomske nezavisnosti osoba sa invaliditetom. Da su osobe s invaliditetom sposobne, mogu doprinositi zajednici i da zaslužuju kao i svi građani da žive od svog rada, još jednom je potvrđeno iskustvima iz ovog preduzeća, s jasnom porukom da osobe sa invaliditetom moraju biti zaposlene i pod opštim uslovima, na otvorenom tržištu rada i u javnim institucijama. Jer, kako je rečeno, pored svih drugih neophodnih vidova podrške, i kroz zapošljavanje, osoba sa invaliditetom će biti prepoznata i ispunit će se osnovni preduslov za njezino dostojanstvo, uključenost i osiguravanje sredstava za sopstveni život i samostalnost. 
U okviru aktivnosti Informativnog centra za osobe s invaliditetom „Lotos“ Tuzla nastavljaju se i dalje Peer Support online sastanci dva puta sedmično na kojima se okupljaju mladi s invaliditetom. 
Online sastanci su nastali nakon što je koronavirus postao dio svakodnevnice, u želji da mladi nadomjeste smanjenu mogućnost susreta uživo i da im se pruži prilika za druženje i razmjenu ideja i iskustava. Izgrađeno je neprocjenjivo carstvo u kojem se mladi osjećaju zadovoljno, prihvaćeno, važno i snažno za sve buduće nove pobjede. Okolnosti koje su nas sve zadesile lakše se savladavaju kad imaju jedni druge, dijele radosti i tuge, i koji god izazov život da donese, ljepše i lakše im je jer su zajedno. 
Tako je nastao i film koji je snimljen sa mladim osobama s invaliditetom u kojem su mladi poslali važne poruke povodom 3. decembra - Međunarodnog dana osoba s invaliditetom 2020. godine. 
Nastavlja se i dalje misija izgradnje svijeta u kojem će pitanja invalidnosti biti tretirana kao pitanja osnovnih ljudskih prava i u kojem se neće morati podsjećati, ni na ovaj, niti bilo koji drugi dan, na postojanje, prava, potrebe, mogućnosti i kapacitete osoba s invaliditetom. 

PROMOCIJA BRAJEVOG PISMA 
Udruženje slijepih Kantona Sarajevo je u novembru organizovalo treću radionicu promocije Brajevog pisma. Pored članova Udruženja iz Sarajeva, događaju su prisustvovali i učesnici iz drugih kantona i Republike Srpske. Promotor je bio Suvad Zahirović, dugogodišnji korisnik Brajevog pisma. Aktivnost je organizovana u okviru projekta: Unapređenje dugoročne održivosti Udruženja slijepih Kantona Sarajevo i drugih organizacija slijepih u FBiH kroz edukaciju, zagovaranje i podizanje svijesti kojeg u partnerstvu sa Savezom slijepih Švedske realizuje Udruženje, a uz finansijsku podršku MyRight iz Švedske. 

VIJEĆE MLADIH FBIH 
U Sarajevu je u novembru realizovana prva Omladinska konferencija u organizaciji Vijeća mladih Federacije Bosne i Hercegovine. Bila je to prilika da se na jednom mjestu okupe predstavnici vijeća mladih, omladinskih organizacija te mladi aktivisti čije je djelovanje ili interes usmjeren prema postizanju boljeg položaja mladih i razvoju lokalnih zajednica. Sa druge strane, predstavnici vladinog i nevladinog sektora su mladim ljudima prikazali primjere iz prakse, ali i zajedno sa njima diskutovali o prostoru i pravcima za poboljšanje postojećih politika i programa. Održavanje prve Omladinske konferencije se poklopilo i sa desetogodišnjicom od usvajanja Zakona o mladima Federacije Bosne i Hercegovine, i bila je idealna prilika da se sagleda stanje na terenu, kako u pogledu ispunjenosti zakonskih odredbi i mehanizama, tako i u pogledu toga koliko su mladi upoznati sa odredbama Zakona o mladima. 

IZ RADA SA VLASTIMA
Povodom Međunarodnog dana osoba sa invaliditetom, koji se obilježava 3. decembra, premijer Tuzlanskog kantona Denijal Tulumović primio je u posjetu predstavnike Koalicije osoba sa invaliditetom Tuzlanskog kantona, predvođene predsjednikom Suvadom Zahirovićem. Razgovaralo se o temama od interesa za položaj osoba sa invaliditetom, a koje su okarakterizirane kao prioriteti za rješavanje. Prije svega to se odnosi na početak rada Radne grupe za izradu Akcionog plana za primjenu Strategije za unapređenje društvenog položaja i statusa osoba sa invaliditetom FBiH, uklanjanje barijera i osiguranje pristupačnosti javnim institucijama za osobe sa invaliditetom, te na osiguranje prava na ortopedska i druga pomagala potrebna za samostalno funkcionisanje osoba sa invaliditetom. Premijer Tulumović je istaknuo neophodnost stalnog i snažnijeg angažmana svih relevantnih institucija kako bi se osobama sa invaliditetom omogućili uslovi za ravnopravan i nesmetan angažman i pristup svim segmentima društva. "Postoje brojni segmenti, načini i spektar mogućnosti za snažnije uključivanje ovih osoba u sve društvene sfere. Njihove mogućnosti za doprinos društvu nisu spriječene time što imaju određeni invaliditet. Naprotiv, i pored invaliditeta oni imaju mogućnost ravnopravnog društvenog angažmana i ne smiju biti predmetom bilo kakvog oblika stigmatizacije ili diskriminacije", kazao je premijer Tulumović. Kada je u pitanju otklanjanje fizičkih barijera i osiguranje pristupačnosti kantonalnim javnim institucijama za osobe sa invaliditetom, premijer Tulumović je goste upoznao da je Ministarstvo kantonalnoj i svim općinskim i gradskim inspekcijama uputilo zahtjev za inspekcijski nadzor nad objektima javnih ustanova, a kako bi se utvrdile eventualne nepravilnosti koje onemogućavaju nesmetan pristup osobama sa umanjenim tjelesnim sposobnostima. "Zakonom o prostornom uređenju i građenju je utvrđeno da sve javne ustanove moraju biti projektovane i izgrađene tako da osobama sa onesposobljenjem omogućavaju nesmetan pristup, kretanje, boravak i rad, te da je rok za uklanjanje svih barijera u ovom smislu bio 2016. godina. Koliko su institucije odgovorile na ove obaveze utvrdit će inspekcijske službe, a nakon toga ćemo vidjeti na koji način te ustanove, odnosno vlasnike građevina, obavezati na hitno izvršavanje ove zakonske obaveze", kazao je premijer Tulumović, te dodao da će Vlada sagledati mogućnosti da već u Budžetu Kantona za 2021. godinu planira određena sredstva kao podršku radu udruženja za podršku osobama sa invaliditetom. Osim premijera Tulumovića i predsjednika Zahirovića, današnjem sastanku su prisustvovali direktor kompanije Intrag d.o.o. za profesionalnu rehabilitaciju i zapošljavanje osoba sa invaliditetom Anes Ćehović, ministar finansija Suad Mustajbašić i sekretar Ministarstva za rad, socijalnu politiku i povratak Anto Iljkić.
 
Da podsjetimo: 
Ispred Radne grupe Koalicije organizacija osoba s invaliditetom TK pokrenute su vrlo važne inicijative za rješavanje problema osoba s invaliditetom, koje su zagovarali predstavnik Udruženja paraplegičara i oboljelih od dječije paralize Lukavac Anes Mehić, i predstavnica Informativnog centra za osobe s invaliditetom "Lotos" Fikreta Hasanović. 
1. Skupštinska Inicijativa koja je upućena Ministarstvu zdravstva i odnosi se na promjenu Liste pomagala i uvođenje lakih invalidskih kolica za društveno aktivne osobe; 
2. Skupštinska inicijativa upućena Ministarstvu zdravstva za stacionarnu medicinsku rehabilitaciju i banjsko liječenje osoba s invaliditetom. Ova Inicijativa je pokrenuta iz razloga da bi se smanjio broj bolničkih dana za pacijente koji nemaju potrebu da budu hospitalizovani, (hospitalizuju se samo da bi dobili bolničku preporuku, odnosno otpusno pismo za banjsko liječenje), i na taj način uticali na smanjenje troškova u zdravstvenom sistemu. Također, Imajući u vidu otežanu i ograničenu hospitalizaciju zbog epidemije Covid-19, pacijenti nisu u mogućnosti ili im je znatno otežano iskoristiti zdravstvenu uslugu koja im pripada; 
3. Skupštinska inicijativa upućena nadležnim ministarstvima Tuzlanskog kantona za pristup i prilagođavanje javnih ustanova Tuzlanskog kantona osobama s invaliditetom te uklanjanje arhitektonskih barijere na istim. 
Činjenica je da osobe s invaliditetom imaju pravo da nesmetano i samostalno koriste usluge škola, domova zdravlja, socijalnih ustanova, ustanova kulture i sporta, ali u mnogim slučajevima, to svoje pravo zbog arhitektonskih barijera ne mogu ostvariti. 
Iz tih razloga zatraženo je od nadležnih ministarstava da u saradnji sa javnim ustanovama Tuzlanskog kantona urade analizu trenutnog stanja, pripreme plan aktivnosti za uklanjanje arhitektonskih barijera i blagovremeno u Budžetu za 2021. godinu planiraju finansijska sredstva za ovu namjenu. Inicijativa se odnosi na postavljanje pristupnih rampi, rukohvata, širenja vrata i prolaza, prilagođavanja pultova i šaltera, prilagođavanja toaleta osobama s invaliditetom, uklanjanja pragova, stepenika i drugih prepreka, ugradnje liftova za osobe s invaliditetom, te drugih sličnih arhitektonskih intervencija na javnim ustanovama Tuzlanskog kantona. Raduje nas što su ove inicijative jednoglasno usvojene na 31. sjednici Skupštine TK, i što se povodom Međunarodnog dana osoba s invaliditetom 3. Decembra, razgovaralo s predstavnicima vlasti o njima, i kako je navedeno u izvještaju sa sastanka, pokrenuti su prvi koraci za realizaciju istih. 
Fikreta Hasanović

NOGOMETAŠ BEZ RUKE
Rumunj Cosmin Lambru (18) u utakmici kupa zaigrao je za svoj Petrolul iz Ploiestija i došao još korak bliže onome o čemu je sanjao i nakon što je u nesreći ostao bez ruke. Igra s protezom. Do 100. minute ogled Petrolula iz Ploiestija i rumunjskog drugoligaša Miovenija bio je samo jedan od uobičajenih kup susreta u kojima drugoligaš muči prvoligaša. A onda je u igru ušao Cosmin Lambru. Mladi napadač, koji je 26. novembra napunio 19 godina, utrčao je na teren, kao i uvijek, sa zavojem na lijevoj, vidljivo puno tanjoj ruci. Ako ne na prvi, već na drugi pogled postane jasno da se radi o protezi. A njegova priča ide desetak godina unazad. 
"Imao sam osam godina kad je na mene naletio kamion. Hodao sam uz cestu sa grupom prijatelja i u jednom trenutku vidio sam da kamion juri prema meni. Reagirao sam instinktivno, bacio sam se pod kamion i time sebi spasio život. Da nisam, sigurno bih poginuo" - ispričao je Lambru, koji je nakon debija za prvu momčad Petrolula postao svjetska priča. Iako je uspio izbjeći smrt u nesreći, lijevu ruku nije uspio spasiti. Ostala je smrskana i morali su mu je amputirati. Osmogodišnji dječak dobio je protezu s kojom živi, evo, već deset godina. I živi vrlo kvalitetno, ne želeći ni za milimetar odstupiti od ostvarenja svog sna - da postane profesionalni nogometaš. "Znam da sam nakon nesreće i dalje bio pri svijesti i da me užasno boljela ruka. Srećom, prijatelji su me odmah odveli u bolnicu. Liječnici su mi kasnije rekli da bi mi, da su me doveli samo malo kasnije, morali amputirati cijelu ruku" - kaže Cosmin. Ovako su mu amputirali podlakticu, a tako je ipak bitno lakše sanjati nogometnu karijeru. "Kad sam tek počeo trenirati nogomet, prvi cilj je bio naučiti kako ne padati na umjetnu ruku. Nije bilo lako, dugo sam se mučio s tim, ali ne žalim se. Nikad nisam i nikad neću" - kaže hrabri Cosmin. Rastužilo ga je jedino što je u njegovom debiju Mioveni izbacio iz kupa njegov Petrolul nakon izvođenja penala. Lambrua nije bilo među izvođačima, trener Octavian Grigore odlučio ga je poštedjeti još i tog, dodatnog stresa. Dovoljno mu je bilo što je promašio jednu jako dobru priliku malo nakon što je ušao u igru...

ŠARENA STRANA

MENTOL 
Ide mali dječak u trgovinu i kaže: 
"Dajte mi mentol bombone." 
Prodavači kažu: 
"Nemamo." 
Dođe mali drugi dan i pita: 
"Imate li mentol bombone?" 
Prodavači kažu: 
"Nemamo." 
Dođe mali treći dan i pita: 
"Imate li mentol bombone?" Prodavač kaže: 
"Ako još jednom dođeš i pitaš za mentol bombone izbacit ću te van sa sjekirom." 
Dođe mali četvrti dan i pita: 
"Imate li sjekiru?" 
Prodavači kažu: 
"Nemamo." 
Dječak kaže: 
"E onda ćete mi dati mentol bombone."

INFORMATIČKI TALENT 
"Moja je kći pravi talent za informatiku! Prava stručnjakinja u programiranju! Dogurala je do pozicije direktorice." - hvali se prva mati. 
"Moja je kći također stručnjakinja u programiranju!" - pohvali se druga mati. 
"A što je programirala?" 
"Svoga direktora, njegovog asistenta i direktora konkurentske firme! Sad je vlasnica obiju firmi!“
